SIDANG MEDIA TERGEMPAR SUARA MAHASISWA

Assalamualaikum dan Salam Sejahtera.

Kami daripada Suara Mahasiwa berada di sini hari ini bukan sekadar mewakili sebuah kumpulan
mahasiswa tetapi sebagai salah satu warga kampus dan pemegang taruh Universiti Malaysia Sabah
yang selama ini dibungkam oleh ketakutan, dan hari ini memilih untuk bangkit bersuara.

Pada 15 April 2026, Pejabat Penasihat Undang-Undang UMS telah mengeluarkan Notis Cease and
Desist terhadap Suara Mahasiswa UMS. Notis ini menuntut kami memadam semua hantaran media
sosial dan menghentikan penggunaan nama serta logo UMS dalam tempoh hanya 24 jam.

Kami di sini hari ini untuk menyatakan dengan tegas, dengan jelas, dan dengan penuh keyakinan
bahawa

Kami tidak akan akur. Kami tidak akan diam. Dan kami tidak akan tunduk kepada
ugutan.

LATAR BELAKANG

Suara Mahasiswa UMS bukan gerakan baru atau baru ditubuhkan semalam. Sebaliknya, kami telah
beroperasi selama hampir 11 tahun sejak 2015, bergerak secara konsisten sebagai platform
suara bebas mahasiswa UMS dan menjadi badan semak imbang kepada universiti, negeri dan
negara. Selama satu dekad lebih, kami telah:

o Mengadakan dialog rasmi bersama Naib Canselor, Timbalan Naib Canselor, dan pemimpin
tertinggi UMS;

o Berdepan terus dengan Menteri Pendidikan Tinggi, YB Datuk Seri Dr. Zambry Abdul Kadir
semasa demonstrasi isu air ;

e Melapor dan mengulas isu-isu kampus, negeri dan negara yang menjejaskan kehidupan
harian mahasiswa dan masyarakat termasuk isu air bersih, integriti, dan kebajikan.

Sepanjang lebih sedekad kewujudan kami, tiada sekatan, tiada amaran dan tiada tindakan undang-
undang dikenakan.

Tetapi tiba-tiba, selepas kami menerbitkan dua hantaran — satu bertarikh 7 April 2026 yang
bertajuk "Tangkap Azam Baki bukan Tangkap Aktivis" yang menyentuh soal integriti, dan pada
tarikh 13 April 2026 mengenai isu air bersih sebagai hak asasi — pihak universiti mendapati
keperluan mendesak untuk menutup mulut kami dalam masa 24 jam.

Ini adalah penindasan yang berselindung di sebalik perundangan.



Kami menolak notis ini adalah berdasarkan hujah-hujah berikut :
HUJAH-HUJAH PENOLAKAN
Pertama — Perlembagaan Persekutuan Mengatasi Peraturan Universiti

Perkara 10(1)(a) Perlembagaan Persekutuan menjamin hak kebebasan bersuara kepada setiap
warganegara Malaysia. Mahkamah dalam kes Heidy Quah sebelum ini (2025/2026) telah
menegaskan bahawa ekspresi yang bersifat kritikal atau "provokatif" kepada pihak berkuasa tetap
dilindungi Perlembagaan, selagi ia tidak mengancam keselamatan negara.

Isu air bersih adalah isu hak asasi manusia dan bukan ancaman keselamatan. Kaedah-Kaedah
Tatatertib Pelajar 2024 tidak boleh dan tidak patut digunakan untuk mengatasi perlindungan yang
telah dijamin oleh undang-undang tertinggi negara ini.

Kedua — Penggunaan Logo adalah Pengenalan Identiti, Bukan Penipuan

Penggunaan logo dan nama UMS oleh Suara Mahasiswa UMS adalah bersifat "nominative fair
use" — ia digunakan semata-mata untuk mengenal pasti diri kami sebagai warga universiti, bukan
untuk mendakwa bahawa kami adalah suara rasmi pihak pentadbiran.

Malah, UMS sendiri dalam Kenyataan Media bertarikh 20 Mac 2026 telah menjelaskan kepada
orang awam bahawa Suara Mahasiswa bukan suara rasmi universiti. Dengan itu, risiko "kekeliruan
awam" yang mereka dakwa dalam notis tersebut tidak lagi berasas dan telah terbatal dengan
sendirinya

Ketiga — Ancaman Seksyen 233 Akta 588 Adalah Intimidasi Tanpa Asas

Pihak universiti mengancam untuk melaporkan akaun kami kepada MCMC di bawah Seksyen 233
Akta Komunikasi dan Multimedia 1998 atau lebih dikenali sebagai Akta Sakit Hati
merupakan satu bentuk intimidasi yang tidak berasas.

Untuk membuktikan kesalahan di bawah Seksyen 233, pihak pendakwa mesti membuktikan niat
jahat (mala fide). Membincangkan isu air bersih dan integriti institusi awam bukanlah niat jahat
sebaliknya ia adalah tanggungjawab sivik.

Lebih ironis, Pindaan AUKU 2024 yang diperkenalkan oleh Menteri KPT sendiri bertujuan memberi
autonomi dan ruang kepada mahasiswa untuk terlibat dalam aktivisme dan wacana awam.
Menggunakan Seksyen 233 terhadap mahasiswa yang melaksanakan semangat pindaan tersebut
adalah satu tindakan yang memalukan dan bercanggah dengan dasar kerajaan sendiri.

Keempat — Pengiktirafan De Facto Selama 11 Tahun

Selama 11 tahun, pihak universiti telah mengiktiraf kewujudan Suara Mahasiswa melalui dialog
rasmi, perbincangan terbuka, dan penerimaan tanpa bantahan terhadap penggunaan nama dan
identiti kami.

Pihak universiti tidak boleh secara tiba-tiba menafikan fakta yang telah mereka akui selama lebih
satu dekad. Tindakan mendadak ini bukan sahaja tidak matang dari segi undang-undang, malah ia
mencoreng rekod sejarah hubungan baik antara universiti dan mahasiswanya.



Kelima — Tindakan Terpilih Membuktikan Motif Penindasan

Universiti Malaysia Sabah telah gagal untuk bertindak secara adil dan saksama. Terdapat banyak
kumpulan mahasiswa lain yang turut menggunakan nama "UMS" dalam identiti mereka — antaranya
Aspirasi Mahasiswa UMS, Nadi Mahasiswa UMS, Angkatan Mahasiswa UMS, Sinergi
Mahasiswa UMS, dan Bisikan Mahasiswa UMS — namun tiada satu pun daripada kumpulan ini
dikenakan notis Cease and Desist.

Mengapa hanya Suara Mahasiswa UMS? Jawapannya mudah, kerana kami yang berbeza
pendapat. Kami yang berani mengkritik. Dan berdasarkan kepada ugutan undang-undang
yang ingin dikenakan kepada Suara Mahasiswa jelas menunjukkan bahawa ini bukanlah tindakan
untuk melindungi jenama tetapi ini adalah penindasan terhadap perbezaan pendapat politik.

Keenam — Tempoh 24 Jam Bertentangan dengan Prinsip Keadilan Asasi

Mana-mana notis tuntutan yang sah dan profesional di bawah amalan undang-undang, lazimnya
memberikan tempoh sekurang-kurangnya 7 hingga 14 hari untuk pihak yang dituntut memberi
maklum balas atau mendapatkan nasihat undang-undang.

Namun UMS melakukan sebaliknya. Pemberian tempoh 24 jam untuk memadam kandungan yang
telah dibina selama bertahun-tahun adalah taktik untuk menakut-nakutkan dan mencabar
Suara Mahasiswa. Ia adalah bukti nyata bahawa universiti bertindak bukan atas niat yang baik,
tetapi atas penggunaan kuasa pentadbiran secara sewenang-wenangnya demi menjaga
kepentingan politik.

TUNTUTAN RASMI SUARA MAHASISWA UMS

Maka, dengan ini kami menyatakan tuntutan rasmi kami kepada pihak Universiti Malaysia Sabah,
Kementerian Pendidikan Tinggi, dan Kerajaan Malaysia:

Tuntutan Pertama: Kami menuntut agar pihak UMS menarik balik Notis Cease and Desist
bertarikh 15 April 2026 tanpa syarat.

Tuntutan Kedua: Kami menuntut agar pihak UMS mengadakan dialog terbuka bersama Suara
Mahasiswa UMS, dalam tempoh 14 hari dari tarikh sidang media ini, bagi membincangkan isu-isu
yang dibangkitkan termasuk isu air bersih dan integriti universiti.

Tuntutan Ketiga: Kami menuntut agar Kementerian Pendidikan Tinggi memansuhkan AUKU
yang dianggap sebagai Akta Drakonian dan mengkaji semula Kaedah-Kaedah Tatatertib
Pelajar 2024 yang boleh digunakan untuk menyekat kebebasan bersuara mahasiswa, sejajar dengan
semangat Pindaan AUKU 2024.

Tuntutan Keempat: Kami menuntut agar Seksyen 233 Akta Komunikasi dan Multimedia
1998 (Akta 588), Akta Sakit Hati dikaji semula oleh Parlimen dan dimansuhkan, supaya ia tidak
boleh disalahgunakan sebagai senjata terhadap mana-mana gerakan sivik dan anggota masyarakat
yang bersuara demi kepentingan awam.

Tuntutan Kelima: Kami menuntut pihak UMS untuk mengenakan tindakan undang-undang
terhadap Jabatan Air Negeri Sabah kerana gagal menjalankan tanggungjawab dengan baik untuk
menyalurkan air bersih sehingga menyebabkan kerugian ribuan ringgit terhadap Universiti Malaysia
Sabah itu sendiri



PENUTUP

Sebagai penutup, universiti bukan sebuah institusi autokratik. Ia adalah ruang pemikiran,
perbahasan, dan pembentukan bangsa. Mahasiswa bukan hambatan kepada kemajuan
universiti sebaliknya kami adalah cermin kejujuran universiti itu sendiri.

Apabila sesebuah universiti menggunakan jentera undang-undang untuk membungkam
mahasiswanya sendiri, ia bukanlah tanda kekuatan tetapi ia adalah tanda ketakutan.

Kepada pihak pentadbiran UMS, jangan takut dengan suara kami. Dengar dan duduklah bersama
untu menyelesaikan masalah yang membelenggu masyarakat kampus, negeri dan negara ini.

Dan kepada masyarakat Malaysia seluruhnya, ingatlah bahawa demokrasi tidak akan mati
selagi ada yang berani berdiri dan bercakap benar.

Kami tidak akan memadam hantaran kami. Kami tidak akan mendiamkan diri.

Hidup Mahasiswa! Hidup Rakyat!



